
ФИЗИКАЛЫҚ ЭКСПЕРИМЕНТТІ ФИЗИКАНЫ ОҚЫТУДА ҚОЛДАНУ
Білім – адамның іргетасы және мемлекет дамуының алтын арқауы. Білім беру жүйесі қоғаммен бірге дамып, қоғаммен бірге үнемі өзгеріп отырады. Қай кезеңде болса да, жалпы білімнің атқаратын қызметі​​ – тұлғаның танымдық дүниесін байытып, дамуын қамтамасыз етіп, ұлттық қасиетті бойға сіңірте отырып, қоғамға, мемлекетке білімді, білікті, жан – жақты дамыған маман дайындау. Заман өзгерісіне қарай ЖОО – на қойылатын талап та, ондағы оқыту және тәрбиелеу әдіс – тәсілдері де өзгеруде. Мұнда оқыту мен тәрбиелеудің тұлғалық – бағдарлық мәселелері, студент деңгейіндегі ғылыми жобаларды жасақтап, оны жүзеге асыру әдістері, студенттің жеке тұлғасын дамытуға бағытталған жаңа педагокикалық технологияларды таңдау тәсілдері, оқытудың негізгі бөлімдері және әдістері  ретінде қарастырылуда.
Физиканы оқыту теориясы мен әдістемесі педагогика ғылымының негізгі саласының бірі болып табылады. Физика – табиғаттың ең iргелi, әмбебап (универсал), әрi ең қарапайым түрдегi заңдылықтарын зерттейтiн ғылым [1]. Сондықтан, физиканың мәнін практикалық іс – әрекетте қолдану басқа оқу пәндерін зерделеу, эксперимент жасау арқылы физикалық құбылысқа немесе заңдылыққа көз жеткізе отырып қажетті, нақты физикалық білімді игеруге өз септігін тигізеді. Сонымен қатар, оның  қазіргі ғылым мен өндірістегі ғылыми-техникалық прогресті, сондай – ақ өскелең ұрпақтың рухани ортасын қалыптастыруда және олардың интеллектуалдық және басқа да сапаларын дамытудағы алатын ролі ерекше.

Физика – тәжірибеге сүйенетін эксперименттік ғылым. Эксперименттік физика – физиканы оқытудың негізгі әдісі болып саналады. Себебі, физикада қолданылатын негізгі мәліметтер мен тұжырымдамалар физикалық эксперименттің нәтижесі болып табылады. ЖОО – да физиканы оқытудағы  басты мақсат – физикалық эксперимент жасай отырып, зерттеулерді жүргізу және қалыптасқан   теорияны өмірде қолдану арқылы студенттердің шығармашылық қабілеттерін дамыту. Сонымен қатар, физикалық эксперименттерді жүргізу аса күрделі тақырыптарды игеру үшін және қарапайым физикалық құбылыстарды түсіну үшін  де өте маңызды. 

Физикалық оқу эксперименті – студенттердің арнаулы құралдардың көмегімен физикалық үрдістерді демонстрациядық түрде жүргізе отырып, зерттеп, бақылап, теориямен сәйкестендіре жүзеге асады. Физикалық оқу эксперименті физиканы оқытудағы ең негізгі тиімді әдіс болып табылады. Өйткені оны жүргізудің нәтижесінде физикалық ұғымдар қалыптасады, құбылыстар арасындағы өзара байланыстар тағайындалады және физикалық заңдар тексеріледі. Біз күнделікті тұрмыста, табиғатта физикалық құбылыстарды жиі кездестіреміз, бірақ оның себеп-салдарына мән бермейміз. Сондықтан осы қарапайым құбылыстарды  физикалық эксперимент арқылы түсіндіру, болашақта студенттердің ғылымға деген көзқарасын қалыптастырады.  
Эксперимент физикалық құбылыстардың сырын ашудың негізгі құралы. Студенттер бақылау мен тәжірибе арқылы табиғаттағы процестердің және онда болатын өзгерістердің мәнін біледі, салыстыруға және талдап қорытындылауға қажетті фактілер жинайды. Эксперимент  арқылы оқудың бірнеше жүйесінің өзара әрекеті мен байланысы іс жүзіне асырылады. Эксперимент – физикалық құбылысты тану жолы болумен қатар, жалпы дүние жүзіндегі ғылыми білімнің шынай екендігінің, адамның дүние тануының және табиғатқа ықпал жасай алатындығының дәлелі. Эксперимент – оқыту процесінде теорияның өмірмен өзара байланысын іс жүзіне асыратын, білімді сенімге айналдыратын өте маңызды жол. Демек, дұрыс жасалған эксперимент пен одан шығарылған айқын қорытынды – физиканы оқыту процесінде студенттердің дұрыс дүниетанымдық көзқарасын қалыптастырудың маңызды құралы деп есептеу керек.
Физикалық эксперименттердің мазмұны мен құрылымын жетілдіру үшін физикалық оқу экспериментiнiң түрлерiн айқындап, оларды қолдана білу маңызды. Физикалық оқу экспериментiнiң мынандай түрлерi бар: физикалық демонстрация, фронтальды эксперименттік жұмыс, физикалық практикум.

Демонстрация – бұл мұғалімнің физикалық құбылыстарды және олардың арасындағы байланыстарды көрсетуі. Физикалық демонстрациялар қарапайым, көрнектi құралдар арқылы физикалық құбылыстың, заңдылықтың мәнiн ашуға арналады, жаңа тақырыпты түсiндiруге қолданылады және арнаулы сабақ ретiнде де өтiледi. Оқытушы дәріске қатысты физикалық құбылысты айқын, көрнекті, түсінікті болу үшін қарапайм, ыңғайлы құрал жабдықтарды байланыстыра  пайдалана алу.  Бұл түрі ЖОО – да күрделі тақырыптарды оңай және анық жеткізуге көмегін тигізеді.
Фронтальды эксперимент – мұғалімнің текелей басшылығынсыз, жазбаша нұсқаулықсыз студенттердің қандай-да бір практикалық іс – әрекеті (бақылау, өлшеу) [2]. Фронтальды (бiрыңғай) эксперименттік жұмыстың дидактикалық ұтымдылығы – студенттер бiр мезгiлде қарапайым құралдармен жаңа сабаққа қатысты тәжрибе жасайды, теориялық материалды экспериментпен байланыстырады. Ұйымдастыру қиындығы – барлық студентті, немесе 2 – 3 адамнан тұратын топтарды бiрдей құралдармен қамтамасыз ету.

Физикалық практикум – физикалық шамалардың өлшеу әдiсiн үйрететiн, олардың арасындағы сандық байланысты демонстрация, фронтальды жұмыстарға арналған құралдардан гөрi өлшеу дәлдiгi жоғары құралдармен жүргiзiлетiн тәжрибе сабағы. Сабақтың бұл түрi теориялық түсiнiктер таныстырылғаннан кейiн өткiзiледi [2].

Физиканы оқытуда ақпараттық компьютерлік технологияны (АКТ) қолдану студенттердің физиканы меңгеруге деген қызығушылықтарын арттырып, виртуалды түрде демонстрациялық эксперименттерді көрсету мүмкіндігін жандандырып, жаңа оқу материалдарын өз беттерінше меңгеруде, есептерді шығаруда, білімдерін компьютер арқылы түрлі формада тексеріп, өзін – өзі бағалауға мүмкіндік береді. 

Физиканы оқытудағы компьютерді қолдану жолдары: жаттығуларды орындау, электрондық оқулықтарды пайдалану, моделдеу, зертханалық жұмыстарды орындау, тестік тапсырмалар мен физикалық есептерді шығару.

Физика сабағында компьютерлік эксперименттерді қолдану оқытушыға тапсырманы түрі жағынан да, мазмұны жағынан да жекелендіріп беруге мүмкіндік жасайды. Студенттердің өз бетімен ойлауын дамытуға ықпал етеді, оларға есепті шығару кезінде шартында көрсетілген өлшем мәндерін талдауға мүмкіндік береді. Сонымен қатар, физикалық құбылыстарды, үрдістерді көз алдында көре отырып, ол жөнінде ақпарат алуға болады. Компьютерлік эксперименттерді сабақ барысында қолдану студенттерге компьютердің көмегімен алынған нәтижелерді, шамаларды, графиктерді, сызбаларді, суреттерді қадағалай отырып, олардың қандай құбылыстарды түсіндіретінін, онда қандай сыр жатқанын ұғатындай дәрежеге көтеріле алады. Осындай есептерді шығару арқылы студенттердің сабаққа қызығуын арттыруға, өз бетімен ізденуге дағдыландыруға үйретеді [3].

Компьютерлік экспериментті қолдану оқытушыға оқу үрдісінде дамыта оқыту технологиясының белсенді іскерліктерін: шығармашылық элементтерін, модульдік оқыту, фронталды және топтық жұмыс істеу және т.б. әдістерді кең қолдануға мүмкіндік береді.

Эксперимент болашақты танудың мәліметтік құралы болып табылады. Қазіргі таңда  физикадық эксперимент жүргізу үшін  заман талабына сай  жаңа ақпараттық технологияны пайдалануға болады. Мұнда компьютерлік модельдеу арқылы, компьютерлік түрлі қолданбалы программалар және т.б. арқылы физикалық құбылыстарды, заңдылықтарды қызықты, анық етіп көрсетуге болады. Физикада кейбір құбылыстарды көзбен көріп, қолмен жасаудың мүмкіндігі аз, енді осы құбылыстардың оқып – үйрену, ерекшелігін білу үшін компьютерлік модельдеу арқылы шынайы құбылыстың сипатын көре отырып, тұжырымдар жасауға болады. Ол студенттердің табиғи физикалық құбылыстарды терең түсінуіне және  оларды сипаттайтын заңдылықтарды оқып үйренуіне, олар жайында нақты образдар құруына  көмектеседі. 

ЖОО – да эксперименттік физиканың физиканы оқытуда қолдану маңыздылығына көз жеткізу үшін студенттердің білімі  тексерілді. Ол үшін физиканың белгілі бір тақырып аумағында тест сұрақтары жасалып, осы тақырып бойынша студенттердің эксперимент жасағанға дейінгі физикадан білімі тексерілді. Осыдан кейін, сол тақырып бойынша эксперимент жасағаннан кейінгі білімдері тағы да тест жүргізу арқылы тексерілді. Екі жағдайдағы нәтижелерді салыстыру кезінде олардың көрсеткіштерінің әртүрлі болғаны байқалды. Физикалық эксперименттен кейінгі студенттердің берілген тақырып бойынша білім көрсеткіші  өте жоғары деңгейде болды. Осы жасалған тәжірибе арқылы физикалық экспериментті физиканы оқытуда қолдану маңыздылығын және артықшылығы бойынша төмендегідей тұжырым жасауға болады :
Физикалық эксперимент:
· физикалық құбылыстар мен заңдылықтарды терең игеріп, есте ұзақ сақтауға көмектеседі.
· физикалық есептерді шығару әдісін меңгеріп, физикалық мағынасын түсініп, логикалық ойлау тәсілін арттырып, тез және алғыр болуға ұмтылдырады.
· студенттердің шығармашылық қабілеті артады;
· студенттердің физиканы үйренуге деген қызығушылығын жоғарлатады.
Қазақтың: «Мың естігеннен бір көрген артық» - деп мақалында айтқандай, жетістікке қол жету, істің себеп-салдарын білу, дүниенін мәнісін ұғыну қашанда нақты іс әрекет арқылы ғана анықталып, дәлелденеді. Сондықтан да физиканы оқып үйренуде физикалық эксперименттің алатын ролі өте зор.

